Høyringsnotat frå programkomiteen til Venstres lokallag:
Ny kommunestruktur?

Innleiing
Lokaldemokratiet er berebjelken i eit levande folkestyre og kommunen er den klart viktigaste eininga i lokaldemokratiet. Skal lokaldemokratiet styrkast, må kommunane bli sterkare og betre i stand til å finne dei beste lokale løysingane på å skape gode samfunn for sine innbyggarar. 
Programkomiteen vil i framlegget til nytt Venstre-program for 2009-2013 foreslå ei omfattande reformering av offentleg sektor for å møte framtidas eldrebølgje og auka press på velferdstenester og helsevesen. Eit sentralt element i vårt reformforslag er å gje kommunane ansvar for å utføre fleire av framtidas velferdsoppgåver – også oppgåver som i dag ligg til staten. Ein slik desentraliseringsreform er etter programkomiteen sitt syn særs vanskeleg med dagens kommunestruktur. 

Med dette som utgangspunkt drøftar programkomiteen i dette notatet kva reformer i kommunestrukturen som best kan legge til rette for at kommunane i framtida kan ta ansvaret for dei store og tunge velferdsoppgåvene, som alternativ til forvitring av det lokale sjølvstyret og eit endå meir statsdominert, sentralstyrt velferdssamfunn. Programkomiteen ønskjar partiets syn på ulike modellar for ny kommunestruktur. 
Utfordringar med dagens kommunestruktur
Dagens kommunestruktur i Noreg vart fastsett på byrjinga av 1960-talet . Det er i dag 433 kommunar i Noreg, kor omlag halvparten har under 4.000 innbyggarar. 
I dag er innbyggarane i kommunane fordelt slik:

> 2.127 innbyggarar
95 kommunar
2.127-3.824 innbyggarar
95 kommunar
3.824-7.226 innbyggarar
95 kommunar
7.226-20.000 innbyggarar
95 kommunar
> 20.000 innbyggarar
45 kommunar
”Kraftkommunar”                                            8 kommunar
Sum                                                              433 kommunar
I dei 45 åra som har gått sidan dagens kommunestruktur blei fastsett har samfunnet gjennomgått store endringar. Kommunestrukturen har likevel i store trekk vore uendra. Svært mykje tyder på at det veksande ”gapet” mellom stiv kommunestruktur og dynamisk samfunnsutvikling elles er ei medverkande årsak til at det lokale sjølvstyret i dramatisk grad held på å tape terreng i forhold til statlege, sentraldirigerte velferdsreformer. I tillegg til at det bør leggast til rette for at kommunane kan utføre fleire velferdsoppgåver, ser programkomiteen særleg tre utfordringar med dagens system:
1. Kommunestrukturen av 1964 står i sterk kontrast til dei reelle bu-, arbeidsmarknads- og serviceområda i Noreg i 2008. Det gjer mange av dagens kommunar ute av stand  til å vere ein reell samfunnsutviklar med eit heilskapleg grep om mellom anna næringsutvikling, miljøpolitikk og arealdisponering . 
2. Kommunane er i ferd med å tape kampen om kompetansen. Dagens kommunar gir små og fragmenterte fagmiljø i utøvinga av stadig meir kompliserte og kompetansekrevjande tenester. Små kommunar med sårbare, enkeltperson-avhengige fagmiljø med få kollegaer og eit relativt lågt lønsnivå vil i stadig sterkare grad slite med å rekruttere dei beste hovuda til nøkkelstillingar. 
3. I mange område av landet blir veikskapane med dagens kommunestruktur forsøkt kompensert med oppretting av ulike typar interkommunalt/regionalt samarbeid om enkeltoppgåver – på eit naturleg regionnivå. Dette gjer ofte at slike oppgåver blir løfta ut av folkevald kontroll i ”kvasi-kommunar” med uklare mandat og fullmakter. 
I dag skjer eventuelle kommunesamanslåingar på frivillig basis: Ingen kommunar skal slåast saman mot fleirtalsviljen i kvar enkelt kommune. Sjølv om tanken er god, syner all røynsle at denne linja i praksis fører til konservering av dagens kommunestruktur, parallelt med ei gradvis utarming av innhaldet i det lokale sjølvstyret fordi kommunestrukturen ikkje følgjer med samfunnsutviklinga. Heller ikkje bruk av økonomiske incentiv ved samanslåing har i vesentleg grad endra på dette. 
Det er sjølvsagt mulig å styrke dei økonomiske incentiva ved samanslåing ytterlegare, til dømes med endringar i inntektssystemet, men lite tyder på at dette vil gi nokon vesentleg effekt sett i lys av dei grunnleggande utfordringane i kommunestrukturen vi har peikt på ovanfor.

B. Reformer i kommunestrukturen 
Ut frå dette ser programkomiteen at det er nødvendig med ein samla reform i kommunestrukturen. Det er fleire måtar å få til ei strukturendring på. Slik desse prosessane har vore gjennomført i Noreg tidlegare har det vore sterk sentraldirigering av struktur og lite desentralisering av makt frå staten til dei nye kommunane. Programkomiteen ønskjer ikkje ein ny slik ”sentralistisk” kommunereform i Noreg. I staden vil vi tilrå same prosess som Danmark valde då dei gjennomførte ein stor kommunereform i 2005.
Dansk prosess: Styre i stort, sleppe laus i smått
Danmark vedtok i 2005 ein strukturreform som innebar kommunesamanslåingar kombinert med at fleire offentlege oppgåver vart flytta ned frå region/stat til kommunane. Gjennomføringa bygde på to viktige prinsipp:

· Endring i fordelinga av offentlege oppgåver mellom nivåa var eit overordna mål med reforma. Danmark vil at kommunane skal stå for om lag 50 prosent av offentleg verksemd, regionane for 20 prosent og staten for 30. I Noreg er fordelinga i dag kommunane ca 40, fylka ca 5 og staten ca 55 prosent – ei mykje meir statsdominert offentleg forvalting.

· Staten vedtok talet på kommunar reforma skulle resultere i – men kommune-Danmark fekk sjølv finne fram til den nye strukturen gjennom lokale prosessar. 

Programkomiteen meiner ein slik modell der ein styrer i stort og slepp laus i smått, kombinert med ei konkret talfesting av kor mykje ”oppgåvevolum” som skal flyttast frå stat til kommune, er den mest tenlege løysinga for å sikre eit sterkt lokaldemokrati i Noreg tilpassa dagens og framtidas utfordringar. 
Vi vil presisere at det er prosessen i Danmark vi her vil tilrå. Det er etter komiteen sitt syn ikkje naudsynt no å talfeste kor mange kommunar det skal vere i Noreg, men vi vil tilrå at ein har som mål at framtidas kommunar skal utgjere naturlege bu-, arbeidsmarknads- og serviceeiningar. Fleire analyser av inndelinga av Noreg i slike område er gjort av fagmiljø innanfor samfunnsforsking, sjå til dømes: http://www.nibr.no/uploads/publications/37c9728b3f73efdb47ed4fb84d548f80.pdf og http://www.nho.no/files/NHO_attraktivitetsbarometer.pdf.

Vi ser to hovudalternativ for korleis ”det nye kommunekartet” i Noreg skal sjå ut etter ein slik reformprosess:
Alternativ 1: Større kommunar innanfor  ein fylkes-/regionstruktur
I dette alternativet blir dei ”nye” kommunane som utgjer naturlege bu-, arbeidsmarknads og serviceområde det lågaste nivået i det lokale sjølvstyret. Einingane får tillagt betydelege større ansvar for velferdstenester og helsevesen enn dagens kommunar, og auka ansvar for mellom anna miljø- og arealpolitikk. Fylkes-/regionnivået skal her framleis vere eit mellomnivå mellom kommunen og staten.
Alternativ 2: Regionkommunemodellen

Eit anna alternativ er å halde på dagens 433 primærkommunar som det lågaste nivået i det lokale sjølvstyret og i staden etablere regionkommunar (tilsvarande naturlege bu-, arbeidsmarknads og serviceområde) som eit nivå 2 over dette, som alternativ til dagens fylkeskommunar. Oppgåvefordelinga mellom primærkommunane og regionkommunane må då avklarast nærare, men kan i prinsippet tilsvare forholdet mellom bydelar og bykommune i dagens organisering av Oslo. Ein slik modell vil ivareta nærleiksverdiane ved dagens primærkommunar samtidig som ein del av fordelane ved ein meir tidsmessig kommunestruktur kan hentast ut. 

Utfordringa med denne modellen er at ingen andre parti ser ut til å vurdere han. I Stortinget si handsaming av Forvaltings-/regionreforma i 2007 var ein slik modell ikkje oppe til vurdering. Dagens fleirtal i Stortinget vil ha tre direkte folkevalde forvaltningsnivå, der mellomnivået minst skal vere på storleik med dagens fylke. Mindretalet, Frp og Høgre, går inn for to nivå. Venstre var med på fleirtalsvedtaket om tre nivå
Dersom det er ønskeleg å kome med synspunkt, kan innspel sendast på mail til sekretær i programkomiteen Ingvild Boe Hornburg på e-mail: ibh@stortinget.no. Frist for å kome med innspel til endringsforslag til 1. utkastet er 1. november 2008. 

